Bahnhof

Ab und zu dun mer iwwer die Grenze vun Miese schaue,

denn was do als bassiert is ah zum kraue.

Da sich einige Mieser ah met de Bahn fortbewesche,

derfe mer uns ah e bische iwwer de Bahnhof in Miehlbach uffresche.

Vorgangene Herbscht wurd dort e besonneres Schildbürgerstick gebott,

es war eigentlich nett zu iwwersiehn, wenn mer die Aue uffhott.

Aus heiterem Himmel war de Bahnübergang dort nimmi sicher,

unn ihr merkens das ich dodebei nett kicher.

Da die Genehmigung fer die Schranke abgeloff war,

standen Tag unn Nacht zwee Mann da,

die zusätzlich zu de sich schließende Schranke

rotweiße Absperrbänner spannte. Danke!


Danke an die Bahn fer so viel Weitsicht.

Ich glab ich geh nett zu hart demet ins Gericht,

wenn ich sah, daß war so unnedisch wie e Kropp.

Unn do greif ich mir an de Kopp:

Wie weit kannen Bürokratie unn Geldverschwendung noch geje,

wenn ich zusätzlich zu de Schranke noch vor rot-weiße Bänner steje.

Vunn heit uff morje war’n die alde Schranke nimmi genuch,

es stand bestimmt in em dicke Buch:

Wenn die Zulassung is abgeloff

Dann helft nur noch rot-weißer Plastikstoff!

Wenn die vunn de Bahn es nächste mol die Preise erhehe,

sieh ich in meinem geistige Auge die zwee Bahner in Miehlbach stehe,

wie se Dag unn Nacht fer unser Sicherheet schaffe,

unn wenn kee Zug kommt, dumm aus de Wäsch gaffe.

Die Musik speelt jetzt:

„Rie-ra-rutsch, mer fahre met de Kutsch“ – die Bahn is uns nämlich zu deijer!

